Avgerð frá Skatta- og avgjaldskærunevndin

Avgerð tikin: 15.09.2004

Mál nr.: 03-02-21-15 

Lóg: 1908 lógin um fyrning av ávísum krøvum

Skattalógin § 135, § 136

Lønarafturhald vegna skatta- og rentuskul

Samandráttur:

Kært varð um, at Toll- og Skattstova Føroya uttan fráboðan frammanundan hevði gjørt lønarafturhald hjá kæraranum fyri skatta- og rentuskuld frá 1993 og 1995.

Skatta- og avgjaldskærunevndin metti, at grundarlag var fyri mótrokningini, og at manglandi kunningin ikki ógyldaði avgerðina um mótrokning. Skatta- og avgjaldskærunevndin staðfesti tí avgerðina.

Avgerð

Málslýsing

Í september 2003 vóru 7.661 kr. eftirhildnar í løn hjá kærara til rindan av írestandi skatti fyri árini 1993 og 1995. Um somu tíð t.v.s 15. september 2003 sendi Toll- og Skattstovan kæraranum komuboð um at møta hjá pantifúta at viðgera skattaskuldina fyri 1993 og 1995 við tilhoyrandi rentum.

Kærarin flutti uttanlands í 1995. Tann 14. mars 1997 bleiv skattakrav sent til innheintingar uttanlands. Skattavaldið hevur seinni sent fyrispurningar til bústaðarlandið hjá kæraranum um gongdina í málinum. Svar kom ikki fyrr enn 18. juni 2003. Tá varð fráboðað, at 4. august 1997 vóru krøvini pantað  úrslitaleyst, og at síðani var einki gjørt fyri at tryggja krøvini. Í 2003 flutti kærarin aftur til Føroyar.

Eftir at mótrokningin varð framd, staðfesti skattavaldið, at írestandi skatturin fyri árini 1993 og 1995 var fyrnaður. Sambært Toll- og Skatt vóru bæði krøvini fyrnað 4. august 2002. Víst varð til 5 ára fyrningarfreistina í 1908 lógini.

Skattakrøvini fyri 1993 og 1995 hava staðið og rentað alla tíðina, meðan krøvini vóru til innheintingar uttanlands. Tá Toll- og Skattstovan varnast, at lønarafturhaldið uppá 7.661 kr. er bókað inn á fyrnaði skattakrøv, verður málið endurskoðað, og størsti parturin av peninginum umbókaður til skylduga rentu av nevndu krøvum. Hetta var í november 2003. Sambært Toll- og Skattstovuni skuldu krøvini renturoknast fyri tíðarskeiðið november 1998 og fram til oktober 2003, og var rentuskuldin tá 6.282,34. Restin t.v.s. 1.378,66 kr. varð síðani goldið aftur til kæraran. Seinni vísti tað seg, at rentan var roknað fyri ov langt tíðarskeið.

Rentuskuldin varð síðani umroknað frá november 1998 og bert fram til 4. august 2002, sum var fyrningardagurin fyri skattakrøvini. Hendan umrokning vísti, at rentuskuldin ikki var 6.282,34 kr. men bert 3.228,82 kr. Kærarin fekk síðan úgoldið 3.053,52 kr. afturat av efturhildnu lønini.

Samanumtikið var sostatt í september 2003 eftirhildið í løn 3.228,82 til rentuskuld fyri tíðarskeiðið november 1998 til august 2002 av skattakrøvunum fyri 1993 og 1995, sum fyrnaðu 4. august 2002.

Kæran

Í kæruskrivinum varð gjørt vart við, at kærarin ikki hevði fingið ta í § 136 ásettu fráboðan um lønarafturhald. Hann hevði tó fingið boð um at møta hjá pantifútanum, men peningurin varð afturhildin áðrenn hetta.

Harnæst varð upplýst, at eftir at peningurin var aftirhildin, fekk kærarin at vita, at skattaskuldin var fyrnað, og at hann tí fór at fáa peningin aftur. Seinni broytti Toll- og Skattstovan hetta soleiðis, at partur av peninginum varð umbókaður til rentur. Kærarin fekk tí ikki alla eftirhildnu upphæddina aftur.

Upplýst varð eisini, at kærarin ongantíð áður er kravdur eftir hesum peningi. Krav kærarans var at fáa útgoldið allan eftirhildna peningin.

Toll- og Skattstovan, Stýrið:

Toll og Skattstovan gjørdi galdandi, at rentukrøv eru sjálvstøðug krøv, sum ikki fyrnast saman við skattakravinum. Víst varð til, at sambært skattalógini verða rentur ikki partur av sjálvum skattakravinum, til § 135 í skattalógini og til, at 5 ára fyrningarfreistin í 1908 lógini er galdandi fyri rentukrøvini. Skattakravið kann sostatt renturoknast, inntil skattakravið fyrnar, og rentan hevur egna fyrning. Samsvarandi hesum hevur Toll- og Skattstovan rættað renturokningina soleiðis, at rentan bert er roknað fyri tíðarskeiðið 5 ár aftur frá innheintingardegnum og fram til fyrningardagin fyri  skattakravið t.v.s 4. august 2002.

Toll- og Skattstovan vísti á, at tað er við heimild í § 136 í skattalógini, at lønarafturhald er gjørt í A- inntøkuni hjá kæraranum.

Toll- og Skattstovan viðurkendi, at sambært § 36 í skattalógini skal skattgjaldari fáa fráboðan um, at afturhald verður sett í verk, og at kærarin hevur ikki fingið fráboðan um hetta. Hetta harmaðist Toll- og Skattstovan um, men metti Toll- og Skattstovan, at hetta ikki førdi við sær, at Toll- og Skattstovan misti rættin til at nýta innheintaðu upphæddina til gjaldan av krøvunum.

Avgerð frá Skatta- og avgjaldskærunevndini:

Sum Toll- og Skattstovan sigur, so er heimildin fyri lønarafturhald vegna írestandi skatti og rentum v.m. í § 136 í skattalógini. Í hesi grein er eisini ásett, at skattgjaldarin skal hava fráboðan, tá afturhald verður sett í verk.

Í § 135 í skattalógini er viðvíkjandi rentukrøvum ásett, at hevur skattgjaldari ikki goldið skattin, áðrenn gjaldsfreistin er úti, skal hann til landskassan gjalda rentu av tí skatti, sum hann skyldar, 0,7% fyri hvønn mánaða frá gjalddegi. Renta av skatti, sum hin skattskyldugi skyldar, verður gjørd upp eina ferð um mánaðin, og kravd saman við írestandi skatti fyri tey ávísu árini.

Renta er eisini, sum Toll- og Skattstovan sigur, eitt sjálvstøðugt krav, sum fyrnar óheft av sjálvum skattakravinum. Hetta merkir m.a., at renta, sum er roknað fyri tíðina, har skattakravið var galdandi, fyrnast leypandi við 5 ára freist eftir vanligu reglunum í “Forældelseslógini” frá 1908, og at heimildin fyri at rokna framhaldandi rentu fellur burtur, tá grundarlagið t.v.s skattakravið fyrnast. Toll- og Skattstovan hevur sostatt í hesum føri legalt grundarlag at rokna rentu fyri tíðina 5 ár aftur frá innheintingardegnum og fram til fyrningardagin fyri skattakravinum.

Toll- og Skattstovan roknar fyrningardagin fyri bæði 1993 og 1995 krøvini til at vera 4. august 2002 t.v.s. 5 ár frá tí, at skattavaldið í bústaðarlandinum hjá kæraranum framdi úrslitaleysa innheintan tann 4. august 1997. Hetta er eisini í lagi, tí upprunaliga hava skattakrøvini frá 1993 og 1995 havt byrjunardag fyri freistrokningina ávikavist í mai, juni, juli 1994 og mai, juni, juli 1996, tá krøvini um írestandi skatt fullu til gjaldingar, men sambært “Forældelseslógina frá 1908” rennur nýtt fyrningartíðarskeið frá tí løtu, kravánarin hevur tikið “retsligt skridt” móti skuldaranum. Úrslitaleys innheintan í fútarættinum verður í so máta góðkend sum “retsligt skridt“.

Rentukravið, sum mótroknað er fyri, er fyri tíðarskeiðið november 1998 og fram til fyrningardagin 4. august 2002, og liggur sostatt innanfyri omanfyrinevnda tíðarskeið, sum Toll- og Skattstovan kann krevja rentu fyri.

Eisini kann av upplýsingunum frá Toll- og Skattstovuni og útlendsku skattamyndugleikunum úrleiðast, at skattgjaldarin er ikki ókunnugur við kravið, m.a. tí útlendsku skattamyndugleikarnir hava mint kæraran á kravið í samband við innheintanina. Eisini má ætlast, at kærarin hevur fingið skattauppgerð fyri 1993 og 1995 við kravi um rindan av írestandi skatti.

Samanumtikið er sostatt grundarlag fyri rentukravinum, sum afturhildið er fyri. Eftir stendur bert spurningurin, um manglandi fráboðanin, áðrenn lønarafturhaldið varð framt og mannagongdin annars, eigur at hava nakra fylgju fyri innheintanina.

Skatta- og avgjaldskærunevndin metir tað vera ein mangul í viðgerðini hjá Toll- og Skattstovuni, tá eingin fráboðan er send út til kæraran um, at lønarafturhald verður sett í verk. Tí tað er lógarfest, at fráboðan skal sendast út. Men í hesum føri er lógarásetingin um fráboð ikki ein trygdarregul, sum skal tryggja, at fakta í málinum er rætt, og sum aloftast førir við sær ógildi, verður hon ikki fylgd. Hinvegin er talan um ein leiðregul t.v.s. ein regul, sum ikki beinleiðis skal tryggja, at fakta í málinum er rætt, tí hesin partur av málinum fyri langari tíð síðani er avgreiddur, tá kravið kom til innheintingar við lønarafturhaldi ella panting. Leiðreglur eru mangan heldur ásetingar ætlaðar at stýra viðgerðini og gera greitt, hvør myndugleiki skal gera hvat o.s.v.

Er ein leiðregul ikki yvirhildin í viðgerðini, førir hetta ikki við sær, at avgerðin verður ógildað. Bert í førum, har talan er um innanhýsis uppbýti av myndugleika, kann hetta gerast aktuelt. Soleiðis er ikki í hesum máli. Skatta- og avgjaldskærunevndin avgjørdi tí at staðfesta avgerðina hjá Toll- og Skattstovuni um mótrokning.

Hóast manglandi fráboðanin sostatt ikki førir við sær, at mótrokningin verður ógildað, so metir Skatta- og avgjaldskærunevndin, at viðgerðin hjá Toll- og Skattstovuni í hesum føri er í stríð við góðan fyrisitingarsið, og at lønarafturhald er eitt so mikið álvarsamt inntriv í viðurskifti borgarans, at tað má átalast, at Toll- og Skattstovan fremur lønarafturhald uttan fráboðan.

